
Nagħti l-kunsens tiegħi.

(L.S.) MYRIAM SPITERI DEBONO
President

29 ta’ Lulju, 2025

ATT Nru XXIII tal-2025

ATT sabiex jipprovdi għal qafas regolatorju għal stewards tas-
sigurtà f ’postijiet tal-isports, kif ukoll għal kwistjonijiet oħra konnessi
ma’ jew anċillari għalihom.

IL-PRESIDENT, bil-parir u l-kunsens tal-Kamra tad-Deputati,
imlaqqgħa f’dan il-Parlament, u bl-awtorità tal-istess, ħarġet b’liġi dan
li ġej:-

Titolu fil-qosor 
u bidu fis-seħħ.

1. (1) It-titolu fil-qosor ta’ dan l-Att hu l-Att tal-2025 dwar
Stewards tas-Sigurtà f’Postijiet tal-Isports.

(2) Dan l-Att għandu jidħol fis-seħħ fi żmien xahrejn (2) mill-
pubblikazzjoni tiegħu fil-Gazzetta.

TAQSIMA I
Preliminari

Tifsir.2. F’dan l-Att kemm-il darba r-rabta tal-kliem ma teħtieġx
xort’oħra:

"aġenzija ta’ stewards tas-sigurtà" tfisser individwu jew
korp ta’ persuni, sew jekk korp ġuridiku kif ukoll mhux
inkorporat, li jipprovdu servizzi ta’ stewards tas-sigurtà;

"Kummissarju" tfisser il-Kummissarju tal-Pulizija;

"Ministru" tfisser il-Ministru responsabbli għall-Pulizija; 

L.S. 10.33.

"post tal-isports" tfisser kwalunkwe ground tal-isports
skont ir-regolament 2 tar-Regolamenti biex tinżamm l-Ordni
Pubblika fil-Grounds tal-Isports, kif ukoll postijiet oħra fejn il-
pubbliku jista’ jsegwi attivitajiet sportivi kompetittivi; 

"servizzi ta’ stewards tas-sigurtà" tfisser kwalunkwe
servizz tas-sigurtà provdut minn individwu jew minn korp ta’
persuni, sew jekk korp ġuridiku kif ukoll mhux inkorporat, għajr
servizzi ta’ sigurtà provduti minn xi dipartiment jew awtorità tal-
gvern; 

"steward tas-sigurtà" tfisser individwu li s-servizzi tiegħu
jikkonsistu fil-provvista ta’ servizzi ta’ steward tas-sigurtà;

Kap. 490.

"Tribunal ta’ Reviżjoni Amministrattiva" tfisser it-tribunal
stabbilit skont l-artikolu 5 tal-Att dwar il-Ġustizzja
Amministrattiva;

"żona ta’ operazzjoni" tfisser post tal-isports li fih aġenzija
ta’ stewards tas-sigurtà tiġi mitluba tipprovdi s-servizzi ta’
stewards tas-sigurtà.

TAQSIMA II
Aġenzija ta’ Stewards tas-Sigurtà u Liċenzjar 

ta’ Steward tas-Sigurtà

Aġenziji ta’ 
stewards tas-
sigurtà u 
stewards tas-
sigurtà għandu 
jkollhom 
liċenzja.

3. L-ebda persuna ma għandha topera bħala aġenzija ta’
stewards tas-sigurtà jew taġixxi bħala steward tas-sigurtà jew toffri tali
servizzi, kemm-il darba dik il-persuna ma jkollhiex liċenzja skont id-
dispożizzjonijiet ta’ dan l-Att. 

Użu ta’ servizzi 
ta’ stewards tas-
sigurtà.

4. L-ebda persuna ma għandha timpjega, tħaddem,
tissottokuntratta jew tippermetti l-użu ta’ servizzi ta’ steward tas-
sigurtà kemm-il darba dawk is-servizzi ma jiġux provduti minn
aġenzija ta’ stewards tas-sigurtà li għandha liċenzja skont id-
dispożizzjonijiet ta’ dan l-Att.

Tħaddim ta’ 
stewards tas-
sigurtà.

5. L-ebda aġenzija ta’ stewards tas-sigurtà ma għandha tqabbad
lil xi persuna b’rabta ma’ dmirijiet fi, jew li għandhom x’jaqsmu ma’,
servizzi ta’ stewards tas-sigurtà kemm-il darba dik il-persuna ma
jkollhiex liċenzja bħala steward tas-sigurtà skont id-dispożizzjonijiet
ta’ dan l-Att. 

Applikazzjoni 
għal-liċenzja 
bħala aġenzija 
ta’ stewards tas- 
sigurtà u bħala 
steward tas-
sigurtà.

6. (1) Kwalunkwe persuna li tkun trid tikseb jew iġġedded
liċenzja bħala aġenzija ta’ stewards tas-sigurtà jew bħala steward tas-
sigurtà għandha t issottomett i  applikazzjoni bil-miktub l i l l-
Kummissarju.

(2) Tali applikazzjoni fil-każ ta’ aġenzija ta’ stewards tas-sigurtà
għandu jkun fiha t-tagħrif li ġej u għandha tkun akkumpanjata minn
tali dokumentazzjoni ta’ sostenn meħtieġa, skont il-każ:

(a) l-isem sħiħ u l-indirizz tan-negozju tas-soċjetà
kummerċjali, kif ukoll in-numru u l-uffiċċju reġistrat tas-soċjetà;

(b) l-isem li l-applikant ikun biħsiebu juża biex imexxi l-
attivitajiet tiegħu;

(ċ) fil-każ ta’ korp ta’ persuni, l-ismijiet u l-indirizzi u
numri ta’ dokumenti ta’ identifikazzjoni legalment validi tal-
azzjonisti, soċji, diretturi, segretarji u kwalunkwe uffiċjali oħra
tal-korp u f’każ li xi ħadd minn dawk il-persuni jkun soċjetà, in-
numru reġistrat u l-uffiċċju tas-soċjetà u n-numru ta’ persuni li
jipproponu li jimpjegaw;

(d) dikjarazzjoni mill-applikant fejn jiddikjara li ma
għandu l-ebda interess finanzjarju jew xi interess ieħor li b’xi
mod jista’ joħloq konflitt mas-servizzi li jkunu se jiġu provduti
mill-aġenzija ta’ stewards tas-sigurtà; tali interess ieħor  għandu
jinkludi kwalunkwe attività ta’ negozju jew ekonomika oħra li
tkun saret jew li tkun qed issir, jew servizzi li jkunu provduti jew
li jkunu qed jiġu provduti mill-applikant, jew impjieg li kellu jew
li jkollu l-applikant;

(e) jekk preċedentement l-applikant kien qiegħed imexxi
xi attività ta’ negozju, id-dikjarazzjonijiet finanzjarji għall-aħħar
tliet (3) snin, u jekk taħt xi liġi oħra dawk id-dikjarazzjonijiet
finanzjarji huma meħtieġa li jkunu verifikati, id-dikjarazzjonijiet
finanzjarji verifikati;

(f) l-esperjenza relevanti ma’ servizzi ta’ stewards tas-
sigurtà, inkluża esperjenza fil-provvista ta’ servizzi ta’ gwardjani
privati provduti minn kwalunkwe persuna msemmija fil-
paragrafi (a) u (ċ); u

(g) ċertifikat ta’ kondotta nadifa tal-pulizija tad-diretturi
jew rappreżentanti legali tal-aġenzija ta’ stewards tas-sigurtà fi
kwalunkwe forma legali li tkun kostitwita.

(3) Fil-każ ta’ steward tas-sigurtà l-applikazzjoni għandu jkun
fiha t-tagħrif li ġej flimkien ma’ tali dokumentazzjoni ta’ sostenn

meħtieġa, skont il-każ:

(a) l-isem sħiħ, l-indirizz u numru ta’ dokument ta’
identifikazzjoni legalment validu;

(b) id-data u l-post tat-twelid;

(ċ) id-dettalji sħaħ dwar l-esperjenza tax-xogħol tal-
applikant;

(d) dikjarazzjoni mill-applikant fejn jistqarr li ma
għandu l-ebda interess finanzjarju jew xi interess ieħor li b’xi
mod jista’ joħloq kunflitt mas-servizzi li jkunu se jiġu provduti
bħala steward tas-sigurtà;

(e) iċ-ċertifikat ta’ attendenza għall-kors indikat fl-
artikolu 22, kif ukoll kwalunkwe informazzjoni relatata ma’
taħriġ akkademiku u kwalifiki oħra biex wieħed ikun jista’ jservi
ta’ steward tas-sigurtà; 

(f) ċertifikat ta’ kondotta nadifa tal-pulizija u
dikjarazzjoni li tikkonferma li l-applikant ma ġiex imputat,
akkużat jew ikkundannat għal kwalunkwe reat kriminali minn
fost dawk elenkati fl-artikolu 11(1);

(g) l-isem sħiħ u l-indirizz tan-negozju tal-prinċipal
tiegħu;

(h) ċertifikat validu tal-ewwel għajnuna maħruġ minn
korp akkredidat ta’ rikonoxximent.

(4) Il-Kummissarju jista’, fiċ-ċirkostanzi ta’ kwalunkwe każ
partikolari, jeħtieġ informazzjoni addizzjonali jekk tkun strettament
meħtieġa għall-fini ta’ dan l-Att, jew li kwalunkwe informazzjoni
sottomessa skont dan l-artikolu tkun sostnuta b’tali dokumentazzjoni
rilevanti kif jista’ jeħtieġ.  

            
Drittijiet 
pagabbli. 

7. (1) Għandu jitħallas lill-Kummissarju għall-ħruġ ta’
liċenzja ta’ aġenżija ta’ stewards tas-sigurtà dritt ta’ applikazzjoni ta’
mitejn u erbgħin euro (€240.00). 

(2) Mat-tiġdid tal-liċenzja għal aġenzija ta’ stewards tas-sigurtà
għandu jitħallas ukoll lill-Kummissarju dritt ta’ tnax-il euro (€12.00)
fis-sena għal kull steward tas-sigurtà impjegat mill-istess aġenzija,
soġġett għal dritt minimu ta’ mitejn u erbgħin euro (€240.00) u dritt
massimu ta’ elf u mitejn euro (€1,200.00) fis-sena.

(3) Għandu jitħallas lill-Kummissajru fir-rigward ta’ liċenzja ta’

steward tas-sigurtà dritt ta’ applikazzjoni ta’ erbgħa u għoxrin euro
(€24.00) mal-ħruġ ta’ tali liċenzja u dritt annwali ta’ tnax-il euro
(€12.00) mat-tiġdid tagħha. 

Konsultazzjoni 
ma’ entitajiet 
pubbliċi 
rilevanti. 

8. Il-Kummissarju għandu, fi żmien ħmistax (15)-il jum minn
meta jirċievi tali applikazzjoni, jikkonsulta mal-entitajiet pubbliċi
rilevanti sabiex jiżgura li ċ-ċirkostanzi tal-applikant mhumiex dawk
imsemmija fl-artikolu 11(1).

Oġġezzjoni għal 
applikazzjoni. 

9. (1) Kwalunkwe entità pubblika rilevanti tista’, fi żmien xahar
(1) minn meta tirċievi t-talba tal-Kummissarju skont l-artikolu 8,
toġġezzjona lill-Kummissarju bil-miktub għall-ħruġ ta’ tali liċenzja għal
kwalunkwe waħda mir-raġunijiet elenkati fl-artikolu 11. 

(2) Il-Kummissarju għandu jikkunsidra kwalunkwe tali
oġġezzjoni u għandu jivverifika kwalunkwe dikjarazzjoni magħmula
fiha. Għal dan l-għan, il-Kummissarju jista’ jeħtieġ lill-entità pubblikà
li tagħmel l-oġġezzjoni biex tipproduċi l-provi b’sostenn ta’ kull
dikjarazzjoni li tkun saret fi kwalunkwe tali oġġezzjoni. 

Aċċettazzjoni 
jew rifjut ta’ 
applikazzjoni. 

10. Wara li jkun ikkunsidra l-applikazzjoni magħmula u
kwalunkwe oġġezzjonijiet riċevuti skont l-artikolu 9, il-Kummissarju
għandu, fi żmien sitt (6) ġimgħat mill-iskadenza tax-xahar imsemmi
fl-artikolu 9(1):

(a) jew joħroġ liċenzja lill-applikant biex jopera bħala
aġenzija ta’ stewards tas-sigurtà jew bħala steward tas-sigurtà,
skont il-każ; jew

(b) jirrifjuta l-applikazzjoni:

Iżda applikant għandu jitqies li jkun liċenzjat mal-avviż tal-
ħruġ tal-liċenzja. 

Kriterji għar-
rifjut ta’ 
liċenzja.

11. (1) Il-Kummissarju għandu jirrifjuta applikazzjoni għal-
liċenzja fi kwalunkwe waħda miċ-ċirkostanzi li ġejjin meta l-applikant
jew kwalunkwe impjegat tal-applikant, jew persuna mqabbda mill-
applikant jew xi persuna oħra li jkollha kontroll effettiv tas-servizzi li
jkunu se jiġu provduti mill-applikant:

(a) tkun instabet ħatja f’Malta jew barra minn Malta ta’
kwalunkwe reat ta’ omiċidju jew ta’ reat gravi fuq il-persuna
jew ta’ kwalunkwe reat kontra l-proprjetà aggravat bl-ammont li
jeċċedi elfejn u tliet mija u disgħa u għoxrin euro u sebgħa u
tletin ċenteżmu (€2,329.37), jew bil-vjolenza jew ta’ kwalunkwe
reat kontra l-fiduċja pubblika jew ta’ xi reat gravi ieħor; 

(b) tkun tkeċċiet minn kwalunkwe korp dixxiplinat



A 540

VERŻJONI ELETTRONIKA
f’Malta jew barra minn Malta minħabba xi reat jew minħabba
mġiba ħażina oħra;  

(ċ) tkun uffiċjal pubbliku fi grad jew kategorija ogħla minn
grad jew kategorija 11; 

(d) tkun membru attiv ta’ korp dixxiplinat;

(e) tkun instabet ħatja f’Malta jew barra minn Malta ta’
reat kontra l-persuna jew kontra l-proprjetà u l-applikazzjoni ssir
fi żmien ħames (5) snin minn meta twettaq ir-reat;

(f) tkun instabet ħatja f’Malta jew barra minn Malta ta’
xi reat sesswali; jew

L.S. 10.33. (g) tkun instabet ħatja ta’ reat taħt ir-Regolamenti biex
Tinżamm l-Ordni Pubblika fil-Grounds tal-Isports.

(2) Minkejja d-dispożizzjonijiet tas-subartikolu (1), il-
Kummissarju jista’ jirrifjuta applikazzjoni meta:

(a) huwa jikkunsidra li jkun fl-interess pubbliku li
jagħmel dan; jew 

 (b) meta l-applikant ma jkollux il-kwalifiki meħtieġa kif
preskritt b’dan l-Att jew regolamenti magħmula taħtu.

Rikors preżentat 
quddiem it-
Tribunal ta’ 
Reviżjoni 
Amministrattiva. 

12. (1) Fil-każ li l-Kummissarju jirrifjuta li joħroġ liċenzja lill-
applikant sabiex jaġixxi bħala aġenzija ta’ stewards tas-sigurtà jew
bħala steward tas-sigurtà, hu għandu minnufih jikkomunika bil-miktub
dik id-deċiżjoni lill-applikant fejn jagħtih ir-raġuni għal tali rifjut: 

Iżda f’każ ta’ rifjut skont l-artikolu 11(2)(a) għandu jkun
suffiċjenti li jiddikjara li l-liċenzja tkun ġiet rifjutata fl-interess
pubbliku.

(2) Il-Kummissarju għandu, fil-każ ta’ rifjut  iżomm kopja ta’ tali
rifjut u r-raġuni għall-istess.

Kap. 490.

 (3) Meta jirċievi l-liċenzja, l-applikant jista’, fi żmien tletin (30)
jum kalendarju minn meta jkun irċeviha, jippreżenta rikors quddiem it-
Tribunal ta’ Reviżjoni Amministrattiva skont l-artikolu 15 tal-Att dwar
il-Ġustizzja Amministrattiva fejn jitlob li kwalunkwe termini jew
kundizzjonijiet marbutin ma’ dik il-liċenzja għandhom jitneħħew jew
jinbidlu.

Kap. 490.

(4) Fil-każ li l-Kummissarju jirrifjuta li joħroġ liċenzja, l-
applikant jista’, fi żmien tletin (30) jum kalendarju minn meta jkun
irċieva tali rifjut, jippreżenta rikors quddiem it-Tribunal ta’ Reviżjoni
Amministrattiva skont l-artikolu 15 tal-Att dwar il-Ġustizzja
Amministrattiva fejn jitlob l-ħruġ ta’ tali liċenzja.

Validità tal-
liċenzja. 

13. (1) Liċenzja maħruġa mill-Kummissarju skont l-artikolu 10
għandha tkun:

(a) valida għal perjodu ta’ sena (1) mid-data tal-ħruġ
tagħha;

(b) soġġetta għall-kundizzjoni speċifika li d-detentur tal-
liċenzja għandu jinforma lill-Kummissarju bi kwalunkwe tibdil
fl-informazzjoni sottomessa dwar l-applikazzjoni relevanti; u

(ċ) soġġetta għal dawk it-termini u l-kundizzjonijiet l-
oħra li l-Kummissarju jidhirlu xierqa li jorbot ma’ dik il-liċenzja.

(2) Bla ħsara għad-dispożizzjonijiet l-oħra ta’ dan l-Att, liċenzja
maħruġa skont dan l-Att tista’ tiġġedded mal-iskadenza tal-validità
tagħha u mal-ħlas ta’ dak id-dritt kif preskritt skont l-artikolu 7.

Irtirar u 
sospenzjoni ta’ 
liċenzja. 

14. (1) Meta d-detentur ta’ liċenzja ma jikkonformax ma’
kwalunkwe waħda mit-termini jew kundizzjonijiet li taħthom tkun
inħarġet il-liċenzja jew jinqalgħu ċirkostanzi li setgħu jiġġustifikaw li
applikazzjoni għal dik il-liċenzja tiġi miċħuda, il-Kummissarju jista’
jew jirtira jew jissospendi tali liċenzja.

(2) Meta liċenzja tkun ġiet irtirata jew sospiża, il-Kummissarju
jista’ joħroġ liċenzja ġdida jew jirtira s-sospensjoni meta ċ-ċirkostanzi
li jkunu nqalgħu għall-irtirar jew sospensjoni jkunu tneħħew jew ma
jkunux għadhom jeżistu.

(3) Id-dispożizzjonijiet tal-artikolu 12(3) u (4) għandhom
japplikaw mutatis mutandis għal appell ippreżentat quddiem it-
Tribunal tal-Ġustizzja Amministrattiva skont is-subartikolu (1).

TAQSIMA III
Dmirijiet ta’ stewards tas-sigurtà

Dmirijiet u żona 
ta’ operazzjoni 
ta’ stewards tas-
sigurtà.

15. Id-dmirijiet ta’ steward tas-sigurtà għandhom ikunu li:

(a) jikkontrolla l-aċċess għal postijiet tal-isports;

(b) jikkontrolla l-aċċess għal żoni ristretti f’postijiet tal-
isports;

(ċ) jidderiġi lill-ispettaturi lejn is-seats tagħhom jew żoni

allokati lilhom, fejn applikabbli;

(d) jissorvelja jew jivverifika għal kwalunkwe riskji jew
theddid għas-sigurtà jew għas-sikurezza; u

(e) jassisti lill-Pulizija skont id-dmirijiet elenkati f’dan l-
Att.

Dmirijiet 
speċifiċi.

16. Fit-twettiq tad-dmirijiet tiegħu kif stabbilit fl-artikolu 15, l-
isteward tas-sigurtà għandu: 

(a) jagħmel użu minn tagħmir elettroniku biex jiskenja
lill-ispettaturi għal kwalunkwe oġġetti perikolużi jew ipprojbiti;

(b) jirrifjuta d-dħul fil-post tal-isports lil kwalunkwe
persuna li jkollha oġġetti perikolużi jew ipprojbiti;

(ċ) jirrifjuta d-dħul fil-post tal-isports lil kwalunkwe
persuna fuq struzzjonijiet tal-Pulizija fuq suspett li tali persuna
tista’ tipperikola l-ordni jew is-sigurtà fil-post tal-isports;

(d) jitlob l-intervent tal-Pulizija f’każ ta’ sejbien ta’
oġġetti suspettati illegali;

(e) iżomm l-ordni u s-sigurtà fiż-żona ta’ operazzjoni
tiegħu permezz ta’ rikjesti jew ordnijiet;

(f) jagħmel ħiltu biex inaqqas, safejn ikun prattikabbli,
kwalunkwe ħsara li tista’ tiġi kkawżata fil-qadi ta’ dmirijietu;

(g) iċempel is-servizzi ta’ emerġenza kif meħtieġ;

(h) jidentifika u jirrapporta kwalunkwe periklu
potenzjali, bħal perikli ta’ nirien; u 

(i) jitlob l-intervent tal-Pulizija kull meta jkun meħtieġ.

Allokazzjoni ta’ 
stewards tas-
sigurtà skont il-
valutazzjoni tar-
riskju.

17. (1) Aġenzija ta’ stewards tas-sigurtà għandha talloka
stewards tas-sigurtà għal avvenimenti sportivi skont l-eżitu ta’
valutazzjoni tar-riskju mwettqa mill-organizzatur tal-avvenimenti
sportivi jew proprjetarju ta’ sit, kif approvat mill-Kummissarju. 

(2) Jekk il-miżuri meħuda mill-organizzatur tal-avveniment
sportiv jew proprjetarju tas-sit u mill-istewards tas-sigurtà biex jiġi
evitat il-periklu ma jkunux biżżejjed, l-istewards tas-sigurtà għandhom
jieħdu l-minuti u jirrappurtaw il-fatturi li jipperikolaw is-sigurtà lill-
Pulizija.

Tneħħija ta’ 
individwi.

18. (1) Steward tas-sigurtà jista’ jordna lil kwalunkwe persuna
biex toħroġ miż-żona tal-operazzjoni tiegħu jekk dik il-persuna:

(a) tkun qiegħda tfixkel l-ordni pubblika jew tipperikola
s-sigurtà fil-post tal-isports; jew

(b) minkejja li tkun ġiet imwissija, tonqos milli tobdi xi
ordni leġittima maħruġa biex tinżamm l-ordni jew is-sigurtà.

(2) L-isteward tas-sigurtà għandu jitlob l-intervent tal-Pulizija
f’każ ta’ nuqqas ta’ konformità ta’ dik il-persuna kif imsemmi fis-
subartikolu (1).

Identifikazzjoni 
ta’ stewards tas-
sigurtà.

19. (1) Fil-qadi tad-dmirijiet tagħhom kif stipulat skont dan l-
Att, l-istewards tas-sigurtà għandu jkollhom fil-pussess tagħhom il-
mezzi validi ta’ identifikazzjoni approvati mill-Kummissarju. 

(2) L-istewards tas-sigurtà għandhom iġorru l-mezzi validi ta’
identifikazzjoni maħruġa mill-Kummissarju matul il-qadi tad-dmirijiet
tagħhom li għandhom jiġu ppreżentati fuq talba minn kwalunkwe
persuna li tattendi l-post tal-isports, u għandhom jilbsu tali uniformi
distintiva u badges jew marki distintivi oħra kif jista’ jiġi preskritt. 

TAQSIMA IV
Ġenerali

Poteri tal-
Ministru li 
jagħmel 
regolamenti.

20. Il-Ministru jista’ jagħmel regolamenti fir-rigward ta’:

(a) proċeduri għall-għoti ta’ liċenzji lil aġenziji jew lil
stewards tas-sigurtà; 

(b) drittijiet  ulterjuri pagabbli minbarra dawk stabbiliti
f’ dan l-Att; 

(ċ) dmirijiet ulterjuri minbarra dawk stabbiliti f’dan l-
Att; u 

(d) kwalunkwe kwistjonijiet oħra relatati u, jew anċillari
għad-dispożizzjonijiet ta’ dan l-Att. 

Assigurazzjoni 
ta’ indenizz.

21. (1) Kull aġenzija ta’ stewards tas-sigurtà li għandha liċenzja
skont dan l-Att għandha, sakemm tkun hekk liċenzjata, tkun koperta
b’assigurazzjoni ta’ indennizz, b’tali mod u għal dak l-ammont li jista’
jiġi preskritt kontra kwalunkwe responsabbiltà li dik l-aġenzija tista’
tinkorri bħala kumpens dwar xi telf jew dannu li xi persuna oħra tista’
ssoffri bħala riżultat ta’ kwalunkwe att magħmul jew li jonqos milli
jsir mill-aġenzija jew minn xi steward tas-sigurtà impjegat mill-
aġenzija, fil-qadi ta’ xi servizzi provduti taħt liċenzja maħruġa skont
id-dispożizzjonijiet ta’ dan l-Att. Tali assigurazzjoni għandha ssir mill-

aġenzija ta’ stewards tas-sigurtà jekk il-persuna liċenzjata tkun
steward tas-sigurtà.

(2) Kull persuna obbligata li tkun koperta b’assigurazzjoni ta’
indennizz skont dan l-artikolu għandha fuq bażi annwali, fi żmien
ġimgħa mill-ħruġ jew tiġdid ta’ tali assigurazzjoni ta’ indennizz,
tinforma lill-Pulizija bil-miktub u tipproduċi kopja valida tad-
dokument ta’ assigurazzjoni ta’ indennizz u n-numru relattiv tal-polza
ta’ assigurazzjoni. 

(3) Għall-finijiet ta’ dan l-artikolu kull aġenzija ta’ stewards tas-
sigurtà obbligata li tkun koperta b’assigurazzjoni ta’ indennizz
għandha, flimkien mal-informazzjoni meħtieġa taħt is-subartikolu (2),
tissottometti lista ta’ persuni, jekk dan ikun il-każ, impjegati magħha.

(4) Kwalunkwe tibdil fil-lista ta’ impjegati sottomessa skont is-
subartikolu (3) għandu jkun mgħarraf lill-Pulizija fi żmien jumejn (2)
minn meta jokkorri tali tibdil.

(5) Kwalunkwe persuna li tonqos li tikkonforma ma’ kwalunkwe
waħda mid-dispożizzjonijiet ta’ dan l-artikolu għandha titqies li
qiegħda topera mingħajr il-liċenzja meħtieġa skont dan l-Att.

Korsijiet 
approvati biex 
jipprovdu 
taħriġ.

Kap. 626.

22. (1) L-ebda persuna ma għandha tipprovdi korsijiet għall-
provvista ta’ taħriġ akkademiku u kwalifiki oħra li persuna tista’ tkun
meħtieġa li jkollha, biex tikseb jew iżżomm liċenzja ta’ steward tas-
sigurtà, kemm-il darba dawk il-korsijiet ma jkunux approvati mill-
Kummissarju fil-forma stabbilita fl-Iskeda, wara konsultazzjonijiet
mal-Awtorità għall-Integrità fl-Isport Malti kif stabbilit fl-Att dwar il-
Governanza Sportiva u l-Integrità fl-Isport.

(2) Id-dritt pagabbli lill-Kummissarju minn persuna sabiex
tipprovdi taħriġ akademiku jew kwalifika oħra skont is-subartikolu (1)
għandu jkun ta’ mitejn u erbgħin euro (€240.00). Tali dritt għandu jkun
pagabbli mal-approvazzjoni tal-Kummissjaru.

(3) L-applikanti kollha għal liċenzja ta’ steward tas-sigurtà
għandhom jattendu l-kors indikat fis-subartikolu (1), filwaqt li l-
applikazzjonijiet għal tiġdid ta’ liċenzja ta’ steward tas-sigurtà
għandhom jiġu kkunsidrati biss mill-Kummissarju jekk l-applikant
ikun attenda dak il-kors fis-sentejn (2) ta’ qabel. 

Reati u pieni. 23. Kwalunkwe persuna li:

(a) topera aġenzija ta’ stewards tas-sigurtà bi ksur ta’ xi
waħda mid-dispożizzjonijiet ta’ dan l-Att jew ta’ xi liċenzja
maħruġa taħtu jew li tikser id-dispożizzjonijiet tal-artikolu 21,
għandha tkun ħatja ta’ reat u għandha teħel, meta tinsab ħatja,

multa li ma teċċedix tlieta u għoxrin elf u tliet mitt euro
(€23,300.00) jew priġunerija għal perjodu li ma jeċċedix tnax-il
(12) xahar, jew dik il-multa u priġunerija flimkien; 

(b) taġixxi jew li tkun impjegata bħala steward tas-
sigurtà f’post tal-isports bi ksur ta’ xi waħda mid-
dispożizzjonijiet ta’ dan l-Att jew ta’ xi liċenzja maħruġa taħtu
għandha tkun ħatja ta’ reat u għandha teħel, meta tinsab ħatja,
multa li ma teċċedix erbat elef u seba’ mitt euro (€4,700.00) jew
priġunerija għal perjodu li ma jeċċedix sitt (6) xhur, jew dik il-
multa u priġunerija flimkien;

(ċ) timpjega, tħaddem jew tippermetti l-użu ta’ servizzi
ta’ stewards tas-sigurtà bi ksur tal-artikolu 4 jew li xort’oħra
tikser kwalunkwe waħda mid-dispożizzjonijiet ta’ dan l-Att
għajr dawk li għalihom japplikaw il-paragrafi (a) u (b), għandha
tkun ħatja ta’ reat u għandha teħel, meta tinsab ħatja, multa li ma
teċċedix elf u mitejn euro (€1,200.00);

(d) fil-provvista tas-servizzi ta’ steward tas-sigurtà
f’post tal-isports, teżerċita użu ta’ forza eċċessiva jew bi
kwalunkwe mod ieħor tabbuża mill-poteri mogħtija lilha taħt dan
l-Att, għandha tkun ħatja ta’ reat u għandha teħel meta tinsab
ħatja, multa li ma teċċedix elfejn euro (€2,000.00), jew
priġunerija għal perjodu li ma jeċċedix tnax (12)-il xahar, jew
dik il-multa u priġunerija flimkien.

Ipproċessar tad-
Data. 

Kap. 586.

24. (1) Kwalunkwe ipproċessar ta’ data personali li jitwettaq
mill-Kummissarju għall-finijiet ta’ dan l-Att għandu jsir skont ir-
Regolament (UE) 2016/679, tal-Att dwar il-Protezzjoni tad-Data u
kwalunkwe regolamenti magħmula taħtu, u d-drittijiet u l-libertajiet
fundamentali tas-suġġetti tad-data. 

(2) Il-Kummissarju għandu jwettaq l-operat rilevanti ta’
pproċessar ta’ data li huma limitati sal-punt meħtieġ u proporzjonati
għall-għanijiet imfittxa minn dan l-Att.

SKEDA
(artikolu 22)

Kors ta’ Taħriġ għal Stewards tas-Sigurtà f’Postijiet tal-Isports

Għanijiet tal-Kors

It-tlestija b’suċċess tal-kors għandha tippermetti lil parteċipant li: 

(a) jinforza d-dispożizzjonijiet ta’ dan l-Att; u

(b) jindirizza sitwazzjonijiet diffiċli, sa fejn ikun
possibbli mingħajr l-użu ta’ trażżin fiżiku.

Metodoloġija

Barra li jsegwu mill-qrib id-dispożizzjonijiet li jinsabu f’dan l-Att u
f’leġiżlazzjoni rilevanti oħra, il-moduli għandhom jintroduċu s-suġġett
ewlieni, il-ħiliet meħtieġa, it-theddid u l-vulnerabbiltajiet. It-tagħlim
għandu jinkludi preżentazzjonijiet, dimostrazzjonijiet, diskussjonijiet
u parteċipazzjoni f’eżerċizzji ta’ proġetti. Il-kwalità tad-direzzjoni, it-
tagħlim u l-preżentazzjoni għandha tkun assigurata permezz tal-
parteċipazzjoni ta’ speċjalisti kwalifikati jew esperti rikonoxxuti fl-
oqsma kollha tas-suġġetti ewlenin.

Sillabu

1. Servizzi ta’ steward tas-sigurtà kif imfissra f’dan l-
Att.

2. Ix-xjenza tas-Sigurtà u r-Riskju.

3. Taħriġ fil-ġestjoni tal-kunflitti u l-indirizzar ta’
sitwazzjonijiet diffiċli.

4. Is-Saħħa u s-Sigurtà fuq il-Post tax-Xogħol (inkluża
l-ewwel għajnuna bażika, l-assistenza bażika fit-tifi tan-nar, u l-
evakwazzjoni sikura tal-persuni).

Ħiliet Bażiċi

(a) Osservazzjoni.

(b) Valutazzjoni tat-theddid għas-sigurtà u s-
sitwazzjonijiet tas-sikurezza.

(ċ) Azzjoni xierqa skont iċ-ċirkostanzi tas-sitwazzjoni.

(d) Sigurtà.

Komunikazzjoni u Ħiliet Interpersonali

(a) Kif jingħelbu l-ostakli tal-komunikazzjoni.

(b) Ġestjoni tal-konflitti.

(ċ) Negozjar ta’ sitwazzjonijiet diffiċli.

(d) It-trattament ta’ persuni vulnerabbli.

Mgħoddi mill-Kamra tad-Deputati fis-Seduta Nru 369 tat-23 ta’
Lulju, 2025.

ANĠLU FARRUGIA
Speaker

ELEANOR SCERRI
Skrivan tal-Kamra tad-Deputati

